
Inngangur 
 

Eftir þriggja ára nám í leit að sjálfinu stendur einstaklingurinn eftir týndur, týndari. 

Nám sem hefur verið einstaklings-miðað, nám sem hefur stýrt nemendum sínum inn á 

við, djúpt í ókönnuð fylgsni hugans þar sem engir vegvísar eru til staðar.  

Nemendur í leit að sjálfinu. Fastir í hörðum straum, í þjóðfélagi sem reynir eftir 

bestu getu að troða þeim inn í kapitalískt kerfi samfélagsins þar sem allir eru 

framleiddir til að passa inn í fyrirfram ákveðna flokka. Við lifum og hrærumst í 

umhverfi verksmiðjunnar, við lifum í þjóðfélagi sem er orðið verksmiðjumiðað. 1  

Við sem einstaklingar, innan veggja Listaháskólans, erum föst í samfélagi sem 

lifir á staðalímyndum og fyrirfram ákveðnum forsendum.2 Við erum föst í heimi þar 

sem fjöldinn ákveður hvernig hlutirnir séu. Við erum flokkuð eftir reglum og 

skilgreiningum: Við erum kennitala, kyn og kynþáttur. Við erum föst breyta3 og samt 

erum við týnd. Í iðnvæddu samfélagi skráninga og tölfræði er enginn sem getur sagt 

okkur hver við erum innst inni, hvert hlutverk okkar er, hvernig við eigum að hugsa 

og skilja.  

 

Það er í gegnum þessa óvissu á sjálfinu og á hlutverk einstaklingsins innan 

þjóðfélagsins sem býður upp á tækifæri listsköpunarinnar. Því hvernig er hægt að 

leggja nokkuð til málanna ef allt er vitað, allt er fullkomið. Í gegnum listræna sköpun 

kristallast leit okkar. Skynjun okkar og áhrifavaldar fá á sig mynd. Því hvað er listin 

annað en inntak í formi skynjunar og viðbragða, úrvinnsla umhverfis og endurvörpun 

þess ferlis í einu formi eða öðru. 

Í gegnum endurvarp mitt hef ég leitað til einstaklingsins og hvernig hann getur 

aldrei losnað undan viðjum þjóðfélagsins. Ég hef skilið að við erum allt annað en 

frjáls. Hvað sem við gerum, hvert sem við förum skiljum við eftir okkur stafræn 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
1 Michael Hardt & Antonio Negri. (1994). Labor of Dionysus : a critique of the state-form. 

Minneapolis: University of Minnesota Press. Bls. 15 
2 David L. Swartz (2002). The sociology of habit: The perspective of Pierre Bourdieu. Sótt 30. 

nóvember, 2009, frá OTJR: Proceedings of Habits 2 conference: 
http://proquest.umi.com/pqdweb?did=109430586&sid=1&Fmt=3&clientId=58117&RQT=30
9&VName=PQD 

3 Breyta er stærð sem hefur breytanlegt gildi, og með því að segja föst breyta er verið að draga upp 
þverskurð af vestrænu þjóðfélagi þar sem allir hafa möguleika til að verða það sem þeir vilja, 
en eru settir í fyrirfram ákveðin form og geta því oft lítið valið. 

fótspor og stafræn fingraför í kerfum fyrirtækja og stjórnvalda.4 Við hegðum okkur út 

frá lærðum forsendum, bregðumst við með skilyrtum viðbrögðum.5 Hvernig getum 

við verið annað en týnd, þegar samfélagið sem við tilheyrum innan veggja skólans er 

ekki það samfélag sem við ólumst upp í, það er ekki samfélagið sem kenndi okkur 

reglurnar. Samfélag listarinnar er háð nýjum reglum og nýjum skilgreiningum. Innan 

þessa samfélags erum við týnd í endalausri leit að svari. Eru ekki allir menn í leit að 

svari? Við finnum samsvörun í leitinni líkt og hún endurspegli einhverja innri heima, 

við finnum til samkenndar með hetjunum hvort sem þær eru í leit að hinu endanlega 

svari,6 eru dregnar yfir landamæri tíma, lífs og dauða í leit að svarinu, ástinni og 

tilganginum7 eða hefji för inn á við í einfaldri leit að endurskilgreiningu sjálfsins.8  

 

Við erum öll að leita og þó við vitum það ekki þá stöndum við öll í myrkrinu og 

öskrum út í harðan byl raunveruleikans, leitandi að einhverju endanlegu svari: Hvert 

er förinni heitið? Hver er endapunkturinn? 

 

 

 

Leitin - Upphafið og feilsporið 

 

Þarna stóð hann ómeðvitaður um þá miklu för umbreytinga sem brátt myndi hefjast. 

Ungur maður sem tók fyrstu skrefin í ferðalagi sem átti ekki aðeins eftir að vera för 

menntunar og lærdóms, heldur uppgötvunar á því er liggur innra með hverjum manni, 

sjálfsuppgötvun sem átti eftir að móta hann til frambúðar. 

Því þessi för var ekki för til að uppskera heldur til að enduruppskera, ekki för 

uppgötvunar, heldur enduruppgötvunar. Því svarið sem að lokum er fengið reynist 

ávallt vera innra með ferðalanginum sjálfum.9  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
4 Hal Abelson, Ken Ledeen, & Harry Lewis, (2008). Blown to Bits: Your Life, Liberty, and Happiness 

After the Digital Explosion. Boston: Addison-Wesley Professional. Bls. 28-30 
5 David L. Swartz (2002). The sociology of habit: The perspective of Pierre Bourdieu. Bls. 64s 
6 Darren Aronofsky. (Leikstjóri) (1999). Pi. The United States of America: Lionead Studios. 
7 Darren Aronofsky. (Leikstjóri) (2007). The Fountain. The United States of America: Warner Bros. 

Pictures. 
8 Lasse Hallström. (Leikstjóri) (2000). The Cider House Rules. The United States of America: 

Miramax. 
9 Joseph Campell. (1968). The Hero With a Thousand Faces. New Jersey: Princeton University Press. 

Bls. 39 



	   4	  

Sú heild sem hafði lifað innra með mér í upphafi námsins hvarf fljótlega í 

sundruðu mistri sjálfsins. Með reglulegu millibili lagði ég fram verk mín og jafnfljótt 

og þau risu voru þau rifin hugmyndafræðilega niður með aðferðum sem áttu að vera 

uppbyggilegar en gáfu aldrei nógu mikið af sér. Með þessari gagnrýni án 

uppbyggjandi þáttanna tók við innra hrun sem átti eftir að enda í sundrun sjálfsins. Því 

hvað er list annað en eigið innlit inn í sálarkimann. Enginn kemst á leiðarendann ef 

vegvísarnir eru illlæsir, heldur er dæmdur til að týnast uns hann finnur leið sína 

sjálfur. Andleg leit, endalaus leit án hvíldar, því er líkaminn svaf, vakti hugurinn í leit 

að lyklinum sem upp myndi hefja gátt skilnings. 

 

Listnám sækir að manni í vöku og í svefni. Það fylgir manni hvert sem maður fer, 

hvar sem maður er. Það er hin endalausa leit að svarinu. Það er hugmyndin sem skýtur 

sér niður í kollinn á manni og hreiðrar um sig þar. Hugmyndin kallar á þig þó þú sjáir 

hana ekki, þá er hún þarna, hvort sem það er í formi þarfarinnar til að fá hana eða 

vitneskjunnar um að hún sé að stíga fram. Listin er staður án hvíldar. Jafnvel í svefni 

sækir að manni för listarinnar að svari, að sköpun, að hugmynd. Ástarsamband sem 

aldrei endar. 

Svo þreyttur ég í háttinn haska mér 

Að hvílast megi bein mín ferðalúin, 

En hugur minn svo heimfús til þín er 

Að honum náttlöng ferð er þegar búin.10 

 

Ef aðeins sú vitneskja sem úr ferðinni var fengin hefði verið til staðar við upphaf 

hennar. Ef aðeins tilgangurinn hefði verið skýrari, leiðin greiðari. Því strax við upphaf 

ferðarinnar fæddust ranghugmyndir úr þeim staðalímyndum sem ég hafði á listinni og 

listaheiminum fæddum úr einföldun á kröfum einstaklingsins gagnvart 

viðfangsefninu.11 Þetta voru óhjákvæmileg feilspor lærdómsins. Listneminn gengur 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
10 William Shakespeare. (1989). Sonnettur / William Shakespeare. (Daníel Á. Daníelsson, Þýddi.). 

Reykjavík: Bókaútgáfa Menningarsjóðs. Bls. 101 (e. „Weary with toil, I haste me to my bed, / 
The dear repose for limbs with travel tired; / But then begins a journey in my head / To work 
my mind, when body's work's expired.“ )  

11 James L. Hilton & William von Hippel. (1996). STEREOTYPES. Annual Review of Psychology, 
47(1), 237-271. Bls 238 



	   5	  

inn í nær óþekktan heim listarinnar þar sem risar fortíðarinnar12 gnæfa yfir og munu 

gnæfa yfir, þar sem almúgamaðurinn hefur gleymst við ritun sögubókanna og eftir 

standa aðeins meistarar og konungar.  

Í ringulreiði sjálfsins leitaði ég í öryggi kvikmyndamiðilsins sem var orðinn tamur 

eftir að hafa unnið nær eingöngu með þann miðil seinustu árin. Það var í raun ekkert 

annað sem komst að í huganum en kvikmyndamiðillinn, hann varð að ráðandi afli 

hugans. Þó fæðing hugmyndanna hefðu flestar komið í þessum nýja miðli, þá spratt 

upp nýr áhugi á þessu tímabili. Fræðilegur áhugi, áhugi á bóklega hluta námsins. Þetta 

var nýfundinn fengur sem aldrei hafði verið til staðar áður og átti eftir að 

endurspeglast í list minni er fram liðu stundir. Það var í gegnum hinn bóklega hluta 

námsins að ný sýn kom á miðilinn sem var orðinn að hækju minni. Ég fór að sjá 

miðilinn út frá mörgum sjónarhornum og fór að skilja að hann væri margslungið 

fyrirbæri.  

 

 

 

Leitin – Miðillinn 
 

Ég hafði sterka þörf til að skilja listina, skilja hvernig þessi heimur virkaði í vestrænu 

samfélagi. Spurningar vöknuðu um hvernig hægt væri að fara í gegnum 

myndlistarnám án þess að vera meðvitað að skapa list? Hvort það væri í einlægni 

hægt að skapa list? Er listin hluti af okkur eða er hún háð miðlinum, framsetningu eða 

skilgreiningu? 

Við getum sagt að sambandið milli tækninnar og sjónrænnar menningar sé 

aldagömul. Maðurinn sem bjó til fyrstu exina til að höggva út steinstyttur nýtti sér 

frumstæða tækni.13  

McLuhan14 skrifaði að miðillinn væri framlenging skynfæranna inn í 

þjóðfélagið.15 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
12 William L. Pressly. (2007). The artist as original genius : Shakespeare's "fine frenzy" in late-

eighteenth-century British art. Newark [Del.]: University of Delaware Press. Bls 28 
13 John A. Walker & Sarah Chaplin. (1997). Visual culture : an introduction. Manchester: Manchester 

University Press. Bls. 197 
14 Marshall Mcluhan var samskipta hugmyndafræðingur og sem hafði mikil á hrif og á skynjun og 

skilning á miðlinum. (McLuhan, Marshall. (2010). Í Encyclopædia Britannica. Sótt 10. janúar, 
2010 frá Encyclopædia Britannica Online: http://search.eb.com/eb/article-9049819 ) 

15 Marshall McLuhan & Quentin Fiore. (2001). The Medium is the Massage. California: Ginko Press. Bls. 26-41 

Þar sem miðillinn getur boðið upp á sömu skilgreiningar og listin, er miðillinn þá 

listin? Eða aðeins tæki fyrir listamanninn til að skapa myndir af innra sjálfi? 

Er miðillinn bara form tækninnar? Við þekkjum verk listarinnar, sem flokk, vegna 

þess að hún er útkoma tæknilegs ferlis, tækniferlis sem listamaðurinn er fær í.16  

Ég hafði vissa sýn á miðilinn sem tækni og ákvað að nota tæknina sem miðil enda 

eru sterk tengsl á milli tækninnar, miðilsins og listarinnar. 

Ég sá einmitt fegurðina á tækninni í verkum Harolds ‘Doc’ Edgertons sem var 

prófessor við MIT.17 Hann fullkomnaði flassið og gat fryst augnablikið líkt og það 

hafði aldrei verið gert áður og er eitt þekktasta dæmið Bullet through apple. (Mynd 

A)18 Þessi fegurð sem ég sá á tæknina var öðruvísi hjá mér en samnemendum sem 

gerði sér ekki grein fyrir þeim flókna heimi, þeim miklu hindrunum sem varð að 

yfirstíga til að ná þessu fullkomna augnabliki. Í mínum huga var tækni miðilsins hrein 

list. Fyrir mér var miðillinn næstum mikilvægari hugmyndinni svo ég tók þann miðil 

sem ég hafði hvað mesta kunnáttu á, kvikmyndamiðilinn, og fór að vinna með hann í 

bland við fræðilegar hugmyndir sem ég hafði myndað út frá skoðunum mínum á list. 

Fyrsti afraksturinn var stutt myndband Alpha & Omega (Mynd 1) þar sem ég nýtti 

kvikmyndamiðil út í ystu æsar með því að skapa ofgnótt tilfinningalegs áreitis með 

kvikmyndatónlist, hraðri klippingu og framsetningu sjálfsins í gegnum miðilinn. Ég 

uppskar aðeins gagnrýni á ofnotkun miðilsins. Tæknileg vinnsla var mér auðveld og 

ég nýtti það til fulls, en það kastaði aðeins skugga á innihaldið. Sagan endurtók sig í 

næstu kvikmyndaverkefnum sem ég gerði leiðsögn listamanna og danshöfunda. Sýn 

mín á kvikmyndamiðilinn og tæknileg kunnátta drekkti hugmyndunum, bæði í 

framsetningu og í hugsun. Mikilvægasti hluturinn fyrir mér var ávallt tæknileg 

fullkomnun. 

Ég stóð uppi eftir eitt og hálft ár í Listaháskólanum og gerði mér grein fyrir því að 

notkun mín á kvikmyndamiðlinum var yfirborðskennd með sterkum Hollywood brag. 

Þar sem áhorfandinn fær nákvæmlega það sem hann býst við að fá, staðlaða 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
16 Alfred Gell. (1996). The Technology of Enchantment and the Enchantment of Technology. In J. 

Coote & A. Shelton (Rits.), Anthropology, Art, and Aesthetics (Bls. 40-63). New York: 
Oxford University Press. Bls. 43 

17 MIT stendur fyrir Massachusetts Institute of Technology. ( Massachusetts Institute of Technology. 
(2010). Í Encyclopædia Britannica. Sótt 10. Janúar, 2010, frá Encyclopædia Britannica 
Online: http://search.eb.com/eb/article-9051298 ) 

18 Harold Edgerton. (1964). Bullet through apple. sótt 10. janúar, 2010 frá edgerton digital collections 
project: http://edgerton-digital-collections.org/galleries/iconic/bullets HEE-NC-64002 

söguframvindu með föstum hvörfum, klassískri uppsetningu og lágmarks áreynslu við 

túlkun eða skilning á innihaldi efnisins.  

Þessar myndir mínar hefðu eflaust fallið vel í kramið í kvikmyndaskólum en ekki 

innan myndlistarinnar, því það er greinilegur munur á kvikmyndum og 

listakvikmyndum . Kvikmyndir eru sjónarspil (e. spectacle) sem miða á breiðan 

markaðshóp og innihalda auðlæs tákn og framvindu, hannaðar til að skemmta. 

Listakvikmyndir eru mun erfiðari í læsi og afkóðun (e. decode) táknmynda. Oft á 

tíðum eru þær gerðar fyrir lítinn hóp áhorfenda sem hafa nægilegt menningarlegt læsi 

til að skilja innihaldið.19 

Ég sá miðilinn sem þungamiðjuna í verkunum í stað þess að nýta hann sem 

umgjörð eða til betrumbætingar á hugmyndinni. Fyrir mér skipti efnisinnihaldið litlu 

sem engu máli, heldur var það niðurstaða tæknilegs ferlis sem skipti öllu. 

Þetta vandamál kemur fram í verkinu Þróun stafrænnar prentunar (Mynd 2) þar 

sem ég horfði til tölvutækninnar og hvernig stafræn prentun hefur þróast hratt 

seinustu 50 árin. Ég sá mikla fegurð í þessum breytingum sem endurspegluðu 

breytingar heimsins, en það voru ekki margir sem sáu það sama og ég. Sama átti sér 

stað þegar ég gerði myndina Genre (Mynd 3), þar skoðaði ég hvernig tæknileg 

úrvinnsla í klippingu, tónlist og litaleiðréttingu (e. color correction) getur gefið 

áhorfandanum mismunandi upplifun á sama atburðinum. 

 

Eftir erfiðar yfirferðir og harða gagnrýni tók öryggið á kvikmyndamiðlinum að 

dvína algjör höfnun átti sér stað á eigin ferli og hugsunarhætti varðandi listsköpun. Í 

óttanum þess að missa úr höndunum alla festu var leitað á önnur mið. Sá miðill sem 

hafði staðið mér næst, var nú að hverfa. Eftir stóð ég sem týndur einstaklingur, týndur 

í skilningi, týndur í leit að einhverju svari sem gæti fleytt mér inn á þriðja árið með 

sterkari tilfinningu en löngun uppgjafarinnar. Ég leitaði svara sem gætu lyft trú minni 

og skilningi á því sem ég var að læra upp úr hyldýpi efans. Ég vissi að ég yrði að fá 

einhver svör, það væri ekki möguleiki fyrir sálarlífið að halda þessu áfram. Bugaður 

maður kemst aðeins svo langt áður en hann hnígur niður og gefst upp. Ég þráði að 

finna eitthvert svar, ég þráði að skilja heiminn í kringum mig. Ég hafði alltaf verið 

haldinn þörfinni til að skilja, skilgreina, flokka. Nú meir en nokkurn tímann áður, 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
19 Lisa A. Barnett & Michael Patrick Allen. (2000). Social Class, Cultural Repertoires, and Popular 

Culture: The Case of Film. Sociological Forum, 15(1), 145-163. Bls. 149-150 

þurfti ég á svörum að halda. Ég vissi ekki hvar ég átti að leita að þeim, ég vissi ekki í 

hvorn fótinn ég átti að stíga. Ég var viss um að það væri til svar, það hlyti að vera. 

 

	  

	  

Leitin – Leitað að skilgreiningum 
 

Þörfin til að skilgreina og til að skilja óx með hverju ári í náminu. Ég gerði hvað ég 

gat til að fá aukinn skilning á flóknum heimi listarinnar. Annað námsárið var helgað 

leit að skilgreiningu. Hvað er það við suma listverk sem gerir þau betri en önnur? 

Hver var kjarni meistaraverkanna, krúna fullkomnunarinnar?  

Fræðingar og kenningar lögðu fram fjölda svara sem stönguðust á hvað eftir annað. 

Það var ekki neitt eitt rétt svar, bara ofgnótt mismunandi svara sem öll höfðu sínar 

hugmyndir og sína galla. Ég var þó sannfærður um að það væri til fullkomið 

endanlegt svar og ég þráði að finna þetta svar. Ég vissi innst inni að það væri ekki 

hægt að skilja myndlist, að það væri ekki á mannlegu valdi því þá væri engin 

myndlist, aðeins endanleg formúla fullkomnunar.20 Ég var ekki að leita að formúlu 

hins fullkomna verks í hreinum skilningi orðsins, ég þráði að finna tenginguna á milli 

allra punkta, sameiginlegan þátt skilgreiningarinnar. Því það er ljóst að list er 

mikilvægur þáttur í mannlegum samskiptum. Þetta gerir túlkunina að mikilvægu 

verkefni til að sjá hverju list og listsköpun er að miðla.21  

Þessi leit var þyrnum stráð og færði mig aðeins djúpt í iður ótæmandi heims 

skilgreininga, listskoðunar og listkenninga (e. art theories). Ég gerði tilraunir til að 

skilja eigið ferli listsköpunar. (Mynd 4) 

Ég reyndi að finna kjarna listarinnar, finna stað sem ég gat unnið út frá. Ég leitaði í 

tákn og táknmyndir listasögunnar. Táknin eru aðeins verkfæri þekkingar, forn aðferð 

tjáningar, tákn eru ekki aðeins alþjóðleg heldur teygja þau sig yfir aldirnar. Táknin 

teygja sig yfir það persónulega, inn í alheimsrýmið.22 Táknin gera okkur kleift að 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
20 Björn Th. Björnsson (1987). Alda Slóð. Reykjavík: Mál og Menning. Bls 51 
21 Cynthia A. Freeland. (2003). Art theory : a very short introduction. Oxford: Oxford University Press. 

Bls. 116 
22 J. C. Cooper. (2004). An illustrated encyclopaedia of traditional symbols. London: Thames and 

Hudson. Bls. 7 

skilja heiminn óháð tungumálinu. Finna mikilvægið í hlutum óháð 

menningarhópum.23  

Mér hafði ávallt virst í gegnum listfræðina að það væru táknin sem væru skoðuð 

umfram áferðina, umfram miðilinn. Því fannst mér það rökrétt skref að sökkva mér 

ofan í táknfræði í næsta verki. Í lokatilraun gagnvart miðlinum leitaði ég enn á ný í 

kvikmyndamiðilinn til framsetningar á táknmyndum. Ég leitaði í tákn mismunandi 

menningarhópa, mismunandi trúarbragða. Henti þessu öllu í einn pott og vann svo 

stuttmyndina Limbus (Mynd 5) út frá nýfengnum upplýsingum. Mynd sem, í 

hnotskurn, fjallar um ferðalag einstaklings frá heimi hinna lifandi yfir í heim hinna 

dauðu. Sú aðferð sem ég notaðist við til að nálgast hugmyndina og framsetningu 

táknanna reyndist vera óheppileg aðferð. Þetta voru mistök sem hefðu verið í lagi 

innan kvikmyndanáms en hentuðu ekki myndlistarnáminu. Mistökin fólust í sköpun 

heims fylltum með yfirborðskenndum táknum sem hurfu fyrir tilstilli 

tæknivinnslunnar, sem var nálægt því að vera fullkomin að mínu mati. Ég sýndi fram 

á það að ég hafði fullkomna stjórn á kvikmyndamiðlinum, ég gat dregið fram þann 

heim sem ég vildi sýna áhorfandanum, en ég hafði ekki söguna, ég hafði ekki tök á 

táknunum, tilfinningunni, tilfinningalegu skynjuninni sem átti að vera á heiminn 

innan kvikmyndarinnar. Ég trúi því að ,,list geti tjáð eða miðlað ekki bara 

tilfinningum heldur einnig hugmyndum.“24  

Það tókst ekki, kannski var vandamálið falið í því að ég nýtti tæknina fyrir tæknina 

sjálfa en ekki til að hjálpa mér að segja söguna eða kasta fram hugmyndinni. Kannski 

fólst vandamálið í því hvernig við sjáum og skiljum tæknina sem miðil: Við skiljum 

tæknina sem hjálpartæki til að sjá heiminn, við notum tæknina sem framlengingu á 

okkur sjálfum.25 Á meðan festist ég í því horfa á miðilinn sem sjálfa listina. Ég vissi 

af þessu vandamáli, samt rak ég mig ítrekað á það. Vandmálið felst kannski í hvernig 

við sem þjóðfélag sjáum tæknina, við erum orðin háð henni, en á sama tíma erum við 

meðvituð um hana. Við sjáum tæknina og aðgreinum hana frá okkur. Við erum ekki 

enn orðin tæknin. 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
23 Peter Metcalf. (2005). Anthropology : the basics. Abingdon [England] ; New York: Routledge. Bls. 

118 
24 Cynthia A. Freeland. (2003). Art theory : a very short introduction. Bls 107 (e. “art can express or 

communicate not just feelings but also ideas”) 
25 Marshall McLuhan & Quentin Fiore. (2001). The Medium is the Massage. Bls. 68 

Ég sé miðilinn sem fullkomna framlenginu á sjálfinu, ég sé hann ekki sem 

verkfæri, heldur sem lifandi afl innan þjóðfélags sem hefur bein áhrif á einstaklinginn. 

Líkt og McLuhan átti við með að innihaldið skipti minna máli heldur en samsetning 

miðla: Þeir móta mannlega meðvitund á djúplægan máta.26  

Átti ég að þreyja þolinmóður í élinu eða breyta hugarfari mínu og taka stefnuna 

annað? Ég gekk um í blindni, ég gerði aðra leit inn á við til að endurskilgreina 

hugarfar mitt, ég var ekki tilbúinn að henda frá mér skoðunum mínum á miðlinum en 

ég vissi að ég yrði að finna þeim nýtt birtingarform. 

Kvikmyndamiðillinn var endanlega lagður til hliðar, þar sem ég fann miðlinum 

aldrei stað innan myndlistarinnar, ekki eins og ég sá og skildi miðilinn. 

Stórt skref var tekið aftur á bak. Þetta var upphafið að nýrri leit, leit að 

skilgreiningu einstaklingsins innan þjóðfélagsins. Þetta var leit sem átti ekki að hafa 

neitt svar, aðeins hugmyndir. Þessi leit var svo dregin fram í ljósmyndaröðinni 

Auðkenni (Myndir 6.1 – 6.3) þar sem tekið var fyrir auðkenni í formi teiknigínu (e. 

mannequin) og henni gefin persóna eða skilgreinda einingu sem skapar eðli manns27 í 

gegnum umhverfi og félagslegar athafnir. Því hvað erum við án þessara þátta? 

Mér fannst ég vera að nálgast eitthvert svar, en ég vissi ekki hvað það var. Ég 

prufaði að leita í bókverkið en nýtti það aðeins sem miðil. Ég ákvað að leita til 

annarra listamanna og sótti í smiðju Magritte sem hefur ávallt heillað mig á einhvern 

ólýsanlegan hátt. Fagurfræðileg áhrif sem komu sérstaklega frá verkinu le Fils de 

l’homme.28 (e. Son of men) (Mynd B) 

Þessi yfirborðskennda skoðun mín var svo nýtt í verkinu Magritte og ég. (Mynd 7) 

Þar sem ég endurtók mistök í nálgun minni á efnið og einblína aðeins á miðilinn, en 

ekki innihaldið í verkinu. Þetta verk var tilraun til að færa stafrænt form yfir á filmu 

eða glæru og stækka með gömlum aðferðum.29 Fyrir mér var þetta tæknileg fegurð en 

sú fegurð var ekki séð af öðrum og drukknaði verkið þar af leiðandi í meðvitund um 

vöntun á hugmyndafræði verksins. 

Annað árið hafði aðeins fært mér þunglyndi og efa um þá list sem ég var að skapa. 

Ég var fallinn ofan í djúpan dal efahyggjunnar þar sem ég vissi ekki lengur neitt, 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
26 Cynthia A. Freeland. (2003). Art theory : a very short introduction. Bls 126 
27 Carl G. Jung. (1953). Psychological types, or, The Psychology of individuation. New York: 

Pantheon. Bls. 594 
28 Réne Magritte. (1964). Le Fils de l'homme. úr De la Bédoyère, C. (2006). A brief history of art. 

London: Flame Tree. Bls. 364 
29 Með gömlum aðferðum er átt við filmustækkara sem varpaði ljósi í gegnum filmuna á ljósnæman 

pappír sem svo var framkallaður í framköllunarvökvum. 

þekkti ekki áttirnar, sá ekki sjóndeildarhringinn. Ég var týndari en ég hafði nokkurn 

tímann verið áður. Ég gekk inn í sumarið umvafinn myrkri vetrarins. 

Verkið Magritte og ég var mér þó ofarlega í huga, það sótti að mér. Svo ég 

endurtók það á vissan hátt. Ég ákvað að leita að hinni fullkomnu samsetningu í 

verkinu. Ég tók þrjá hatta, þrjár flíkur og þrjá ávexti og prufaði allar mögulegar 

samsetningar á þessu í verkinu Leitin að kaleiknum. (Mynd 8) 

Þetta var einnig sterk skírskotun í Magritte. Bæði málverk hans og vinnuaðferðir 

þar sem hann átti til að gera sama verkið aftur og aftur með smá breytingum á milli,30 

líkt og hann væri einnig í leit að fullkomnun.  

Það var í gegnum þetta verk sem til varð breyttur hugsunarháttur, pælingar fæddust 

um hvað væri heilagur kaleikur31 eigin listar.  

Þessi myndræna leit að fullkomnun minni færði mig í áttina að svörum til að skilja 

mig og aðeins mig. Því um leið og þessi leit færðist dýpra inn á við opnuðust 

landamæri ssem áður höfðu takmarkað leit mína og ég kynntist mannfræðinni sem 

breytti hugsunarhætti mínum. Innra með mér fæddist skilningur á listinni, skilningur 

sem mannfræðingurinn Raymond Firth orðaði svo vel í bók einni:  

... svo í öllum skilgreiningum listar reynir maður að snúa til kjarna 

hugmyndar um hlut sem vekur óhnitmiðuð viðbrögð oft vitnað í 

sem fagurfræðilega tilfinninganæmni. Ég hef ekki hæfnina til að 

greina þetta,32  

 

Mér fannst sem ég hefði öðlaðist nýjan skilning á sjálfinu, samfélaginu og listinni. 

Ný leit var hafin sem dró mig inn í heim mannfræðinnar, heim sem reyndi að 

skilgreina umhverfi sitt líkt og ég, sem leitaði svara líkt og ég. 

þetta var heimur sem gefur engin endanleg svör, það er ekkert meitlað í stein, því 

það skiptir alltaf máli hvar þú stendur þegar þú reynir að skilgreina hlutina: Skoðun á 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
30 Jacques Meuris. (1991). Rene Magritte, 1898-1967. Cologne: Taschen. Bls. 34 
31 Í íslenskri tungu er oft talað um hið heilaga gral eða heilaga kaleik. Í báðum tilvikum er verið að tala 

um bikarinn sem Arthur konungur leitaði að. Kaus höfundur að nota orðið kaleik sem 
myndmál yfir eitthvað heilagt og fullkomið. 

32 Raymond Firth. (1996). Art and Anthropology. In J. Coote & A. Shelton (Rits.), Anthropology, Art, 
and Aesthetics (Bls. 15-39). New York: Oxford University Press. Bls. 18 ( e. ,, … so in any 
definition of art one tends to return to a central notion of an object evoking a diffused kind of 
reaction often referred to as aesthetic sensibility. To analyse this is not with in my 
competence,“) 

list er háð menningu, jafnvel þó hún komi frá mörgum menningarkimum þá er hún 

ávallt háð menningarlæsi áhorfandans.33  

Ég skildi að hin endalausa leit mín að skilgreiningunni var ómöguleg, list er of 

flókið fyrirbæri til að setja nokkurn tímann inn í einhvern fyrirfram ákveðinn ramma. 

Ég lærði og skildi að list er aldrei eins, aldrei það sama: „Engin túlkun er ’sönn‘ í 

eiginlegum skilningi, sumar túlkanir á list virðast betri en aðrar.“34  

	  

	  

	  

Leitin – Afturhvarfið og stríðið 

 

Kannski hafði ég aldrei verið týndur, aðeins ómeðvitaður um að ég væri á röngum 

stað. Ég horfði aftur til tímanna þegar listræn sköpun átti sér stað vegna undirliggjandi 

þarfar til að tjá sig, í stað þess að vera sjálfvirkt ferli sem var aðeins sett í gang til að 

klára og skila af sér verkefnum með reglulegu millibili. 

Ég horfði til fortíðarinnar, áður en ég hafði verið mengaður af kenningum og æðri 

tilgangi listarinnar. Það var í gegnum endurlitið að hin nýja sýn fæddist og þróun 

hugmyndafræðinnar tók nýja stefnu. Ég tók aftur upp ljósmyndavélina, nú með öðru 

hugarfari. Myndavélin var orðin að verkfæri í höndum mínum, framlengingu til að 

leggja fram hugmyndir mínar, varpa fram skoðunum og pælingum. Ég var 

endurfæddur úr fortíðinni. 

 

Þessar breytingar sem áttu sér stað á hugarástandi voru ekki aðeins vegna betri 

skilnings á eigin listsköpun, heldur vegna betri skilnings á stöðu minni innan 

menntakerfis Listaháskólans. Ég hafði gengið tveimur árum áður inn í kerfi þar sem 

myndlistarkennsla var byggð á tilfinningum umfram aga, flæði umfram reglna. En ég 

var maður reglunnar og í mótvindi námsins hvarf einhver kraftur, einhver festa. Í 

gegnum námið var ætlast til þess að ég myndi tjá tilfinningar, draga fram innri heim 

sjálfsins. Ég bý ekki í þessum heimi, ég hef engan áhuga á því að opinbera einhvern 

dulin heim tilfinninga í gegnum verk mín. Ég vil skapa fyrir áhorfandann og fyrir 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
33 Alfred Gell. (1996). The Technology of Enchantment and the Enchantment of Technology. In J. 

Coote & A. Shelton (ritst.), Anthropology, Art, and Aesthetics (Bls. 40-63). Bls. 40-41 
34 Cynthia A. Freeland. (2003). Art theory : a very short introduction. Bls 101 (e. „no interpretation is 

’true‘ in an absolute sense, some interpretations of art seem better than others.“ ) 

mig. Ég vil gleðja áhorfandann á sama tíma og mig. Ég vil vekja upp tilfinningaleg 

viðbrögð hjá áhorfendum óháð listfræðilegri kunnáttu, óháð menntun, óháð skilningi 

á listamanninum. Ég er hið útværa35 umfram hið innværa.36 

Ég var í fyrsta skiptið meðvitaður og með þessari sjálfsmeðvitund tók list mín að 

breytast. Fyrsta skrefið hafði verið tekið í gegnum ljósmyndaseríuna Auðkenni. 

Ómeðvitað hafði ég leitað í fræðikenningar félagsfræðingsins Ervin Goffmans, sem 

ég hafði kynnst á upphafi menntaskólaáranna. Í gegnum kenningar hans mátti sjá að 

heimurinn væri ekkert nema leiksvið þar sem hver maður leikur sitt hlutverk í gegnum 

framsetningu á sjálfinu. Maður getur verið heiðarlegur gagnvart innra sjálfi, eða hent 

fram uppskáldaðri persónu sem á sér enga stoð í raunveruleikanum. Við stýrum 

algjörlega sjálfsmynd okkar í gegnum ákvarðanir, hegðanir og atgervi.37 

Í gegnum endurlitin, á þessa kenningu sem hafði verið meðal fyrstu kenninganna 

innan fræðilega heimsins sem hafði einhver hugmyndafræðileg áhrif á mig, tók allt að 

skýrast frekar. Ég tók að endurmóta heiminn í kringum mig með auknum áhuga á 

hugmyndaheimi mannfræðinnar, tilraunir greinarinnar til að skilja einstaklinginn og 

samfélagið í kringum hann. Hugmyndafræði Goffmanns vaknaði enn á ný í bland við 

aðrar fræðigreinar og ég heillaðist af hugmyndum um auðkennið og hvernig 

einstaklingurinn sem vera stendur og hverfur með auðkenninu.  

Framsetning auðkennis varð ráðandi afl í listsköpun minni og í verkinu Án 

Auðkennis (Myndir 9.1 – 9.3) leitaði ég í andstæðu verksins Auðkenni þar sem ég 

reyndi að fjarlægja þetta kennileiti manneskjunnar en skildi samt eftir umhverfi, föt 

og staðhætti. Við erum ekki aðeins ásjóna okkar, við erum umhverfið, við erum fötin, 

hegðun og siðir. En þessi skoðun á auðkenninu leiddi mig yfir í heim sem ég hafði eitt 

sinn verið hluti af, heim þar sem það er enginn raunveruleiki, það er ekkert 

raunverulegt auðkenni til. Þetta var flókinn en heillandi heimur sem sameinaði 

hugmyndir miðilsins og tækninnar. Ég sneri mér að heimi kýberkúltúrsins38 (e. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
35 Með útværu er átt við að skapa útá við: endurspegla eitthvað í þjóðfélaginu í list sinni. 
36 Með Innværu er átt við að leita inn á við, nýta sér innri persónu og tilfinningar til að skapa verkin. 
37 Goffman, E. (1959). The presentation of self in everyday life. Garden City, N.Y.,: Doubleday. Bls 

70-73 
38 Bein þýðing orðsins Cyber er Netheimar (Cyber-. (2009). Í Ensk-Íslensk orðabók. Sótt 3 nóvember 

frá Snara vefbókasafn: 
http://snara.is/vefbaekur/g.aspx?dbid=48&sw=cyber&btn=Leita&action=search&b=x)  
en er ófullnægjandi í þessu samhengi, enda sést að enska merkingu forskeytisins cyber- sem 
getur haft margþætta merkingu: internetið, sýndaveruleiki, upplýsingatækni (Cyber-. (2009) í 
AskOxford. Sótt 3 nóvember, 2009 frá Askoxford.com 
http://www.askoxford.com/concise_oed/cyber?view=uk) 



	   14	  

cyberculture) þar sem ég tók að skoða auðkenni einstaklingsins og samfélagsins og 

birtingarmynd þeirra innan óljósra marka þessa óræða heims.  

 

 

 

Leitin – Manngervingar og önnur sjálf 

	  

Við búum á einkennilegum tímum þar sem bókin, sjónvarpið, útvarpið, ritvélin og 

leikjatölvan hafa sameinast39 í óstaðbundnu rými internetsins. Við búum á tímum þar 

sem auðkennisleysi kýbergeimsins (e. cyberspace) verður til vegna stjórnunar 

einstaklingsins á framsetningu sjálfsins40 þar sem ungir einstaklingar upplifa ekki 

heim byggðan á bitum41 og bætum42 heldur efnislegan heim gagnvirkra samskipta.43  

Við stöndum á þessum einkennilegu en heillandi tímamótum þar sem líf okkar 

innan samfélagsins eru að færast frá hinu hliðræna (e. analog) yfir í hið stafræna (e. 

digital). Þetta er heimur sem erfitt er að átta sig á án þess að vera hluti af honum. Í 

gegnum verkið Umbreyting (Mynd 10) reyndi ég að formgera fyrstu skrefin í þessar 

tæknilegu breytingu sem nú er að taka yfir heiminn. Í gegnum myndina er dregin fram 

táknmynd hliðræns prentmiðils í formi CMYK lita44 þar sem þeir umvarpast í gegnum 

manneskju í 8-bita45 tölvugrafík og verða að hreinu tölvutæku formi bita. 

Þetta eru umskipti sem eru að gerast inná heimilum okkar, á götunni, allt í kringum 

okkur. Heimurinn er kominn á vendipunkt í þróun, hið hliðræna er að hverfa, þar sem 

tilvist einstaklingsins má einfalda niður í bita og bætur. Heimurinn er að breytast í 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
39 Frank Biocca. (2000). New media technology and youth: trends in the evolution of new media. 

Journal of Adolescent Health, 27(2, Supplement 1), 22-29. Bls 22 
40 Aaron Ben-Ze'ev. (2003). Privacy, emotional closeness, and openness in cyberspace. Computers in 

Human Behavior, 19(4), 451-467. Bls 452 
41 Bitar eru 0 og 1 í tölvukerfum sem eru undirstaða allra stafrænna gagna. (Hal Abelson, Ken Ledeen, & Harry 

Lewis, (2008). Blown to Bits: Your Life, Liberty, and Happiness After the Digital Explosion. Bls. 1) 
42 Bætur (e. bytes) er samsetning bita til að búa til stafi, tölur eða tákn. bytes. (n.d.). Dictionary.com 

Unabridged. Retrieved November 04, 2009, from Dictionary.com website: 
http://dictionary.reference.com/browse/bytes 

43 Frank Biocca. (2000). New media technology and youth: trends in the evolution of new media. Bls 
23 

44 CMYK er skammstöfun yfir þá liti sem notaðir eru í þrykk og almennri offset prentun á bókum og tímaritum. 
Stafirnir standa fyrir Cyan, Magenta, Yellow og Key (svartur) (CMYK. The Free On-line Dictionary of 
Computing. Sótt 2. Nóvember, 2009, frá Dictionary.com website: 
http://dictionary.reference.com/browse/CMYK) 

45 8-bit eru hámarks fjöldi lita sem leikjavélar á borð við Nintendo buðu uppá og voru 256 litir. (8-Bit. (2009). Í 
Artlex. Sótt 3. Nóvember, 2009, frá Artlex Art Dictionary: http://www.artlex.com/) 

stafrænt landslag morgundagins (Mynd 11).  ,,Öflin sem móta framtíð þína eru 

stafræn, og þú verður að skilja þau.“46  

Hið stafræna er ekki aðeins að móta umhverfið í kringum okkur, það er að skapa 

nýjan heim í óræðu rými tækninnar þar sem áhorfandinn leitar ekki skilnings á 

fyrirbærinu, heldur sættir sig við það í gegnum notendaviðmótið.47 Notandinn tekur á 

móti því, hann verður hluti af því og með því hefst fráhvarf frá raunveruleikanum inn 

í eftirmynd raunveruleikans. Einstaklingar eru í vaxandi mæli farnir að fela hið 

upprunalega sjálf og lifa í kýbergeimi sem annað sjálf (e. alter ego) eða 

manngervingar (e. avatars), þar sem hetjur fæðast á hverjum degi. Það er svo komið 

að gjáin á milli raunveruleikans og veruleika kýbergeimsins eru orðin illsjáanleg, 

enda mætti eflaust segja að kýbergeimurinn bjóði ekki upp á framsetningu annars 

sjálfs, heldur innra sjálfs þar sem raunverulegar tilfinningar, raunveruleg upplifun á 

sér stað.48  

Það var þessi yfirfærsla auðkennis og upphafningu manngervinga yfir í gerviheim 

sem var eitt aðalviðfangsefnið mitt í bókverkinu Phi (Myndir 12.1 – 12.3). Bókin var 

efnismikil og handgerð til að mynda mótvægi á móti innihaldi hennar. Í gegnum texta 

og myndir er bent á þann möguleika almennings til að endurskapa sjálfið í gegnum 

netleiki og samskiptasíður. Í gegnum þennan heim getur einstaklingurinn dregið upp 

þá mynd sem hann kýs af sjálfinu, hann getur stjórnað kyni, kynþætti, hann getur fylgt 

þeim siðferðislegu reglum sem hann sjálfur kýs innan marka forritsins.49 Falinn bak 

við eldveggi50 (e. firewalls), ip-tölur51 (e. ip-number) verður raunveruleikarof frá 

þjóðfélagslegum gildum og viðmiðum sem bjóða upp á misnotkun án þess að 

skilningur sé fyrir afleiðingunum. Spádómur sem Baudrillard52 var fyrir löngu búin að 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
46 Hal Abelson, Ken Ledeen, & Harry Lewis, (2008). Blown to Bits: Your Life, Liberty, and Happiness After the 

Digital Explosion. Bls. 4 ( e. „The forces shaping your future are digital, and you need to undarstand 
them.“ )  

47 Slavoj Žižek. (2007). Óraplágan (Helgi Már Helgason, Þýddi.). Reykjavík: Hið Íslenska 
Bókmenntafélag. Bls. 313- 315 

48 Slavoj Žižek. (2007). Óraplágan (Helgi Már Helgason, Þýddi.). Bls. 330-331 
49 Með forriti er átt við þann forritanlega hluta leikja og kerfa sem einstaklingur getur spilað í. Eru viss takmörk 

byggð inn í þessa leiki og kerfi sem spilandi á ekki að geta farið út fyrir.  
50 Öryggiskerfi í tölvunni sem á að hindra óviðkomandi aðgang inn á tölvuna frá utan aðkomandi tengingum yfir 

internetið. (Firewall. (2009). In Encyclopædia Britannica. Sótt 2 nóvember, 2009, frá Encyclopædia 
Britannica Online: http://search.eb.com/eb/article-9471611) 

51 Stendur fyrir Internet Protocol og er tala sem tölvu er úthlutað þegar hún tengist inn á internetið og er 
einskonar kenntiala fyrir tölvuna. (IP address. (2009). In Encyclopædia Britannica. Sótt 2 
Nóvember, 2009, frá Encyclopædia Britannica Online: http://search.eb.com/eb/article-9472611) 

52 Jean Baudrillard er franskur félagsfræðingur og og menningar fræðingur sem hefur lagt fram margar 
kenningar og spádóma um samtímann og framtíðar þróun í Kýbergeimi. ( Jean Baudrillard. 

setja fram um fráhvarf raunveruleikans og innlimun inn í skjái á öld kýbergeimsins.53 

Spádómur sem er við það að rætast. Ungmenni fæðast inn í sítengdann heim þar sem 

bilið milli barna og foreldra er sífellt að stækka:  

Fyrir börn og ungmenni bæði í þróuðum- og þróunarlöndum, býður 

hin nýja samskiptatækni – að meðtöldum farsímum og internet 

spjallrásum – upp á tækifæri til að skapa nýja tegund óstaðbundinna, 

sýndarsamskiptakerfa oft vel fyrir utan yfirsýn foreldra (stundum 

vegna þess að foreldrarnir sjálfir skilja ekki tæknina.) 54 

 

Eru hin stafrænu, rafrænu tæki ekki aðeins fylgifiskar raungervingar55 (e. 

virtualization) innsta kjarna manneskjunnar?56 Er vandamálið ekki falið í því að reyna 

að staðbinda internetið í óræðu rými, ákveða að það sé í grundvöllinn aðeins 

skemmtistaður neyslunnar eða stafrænn samskiptastaður57  í stað þess að horfa á það 

sem raunhæfa staðleysu eða fullkomið dæmi um Heterótópíu.58 Samfélag innan 

samfélags. Samfélag sem virkar utan raunveruleikans, samfélag sem er orðinn að 

raunveruleikanum fyrir tilstilli íbúenda. Því hvernig getum við skilgreint internetið 

sem nokkuð annað en raunveruleika þegar einstaklingar eyða meiri tíma innan óræðs 

rýmis kýbergeimsins heldur en í hinum eiginlega veruleika. Einstaklingurinn hefur 

skapað eftirmynd raunveruleikans, með yfirfærslu yfir í rými þar sem sveigjan er ekki 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  

(2010). Í Encyclopædia Britannica. Sótt 10. Janúar, 2010, frá Encyclopædia Britannica 
Online: http://search.eb.com/eb/article-9438018 ) 

53 Cynthia A. Freeland. (2003). Art theory : a very short introduction. Bls 137 
54 Per F. Gjerde & Kim Cardilla. (2005). Social Network Research in the Era of Globalization: Moving beyond 

the Local. Human Development, 48(1-2), 95-101. Bls. 98 (e. ,,For children and adolescents in both 
developed and developing countries, new communication technologies – including cell phones and 
Internet chat rooms – of- fer opportunities to create new kinds of nonlocalized, virtual social networks 
often largely beyond parental control (sometimes because the parents themselves do not comprehend 
the technologies)“ ) 

55 Það er ekki til nein íslensk þýðing á orðinu virtualization sem merkir umbreytingu einhvers yfir í 
stafrænt form. Því ákvað höfundur að nota orðið raungerving, gervi gera raunveruleikann. 

56 Jean Baudrillard. (1995). The Virtual Illusion: Or the Automatic Writing of the World. Theory 
Culture Society, 12(4), 97-107. Bls. 98 

57 David Holmes. (1997). Virtual politics : identity and community in cyberspace. London: SAGE. Bls. 
9 

58 Michel Foucault. (2002). Um Önnur Rými (Björn Hjartarson þýddi). Í Guðni Elísson & Jón Ólafsson 
(rits.), Ritið 1 2002 (Bls. 132-141). Reykjavík: Hugvísindastofnun Háskóla Íslands. 

lengur raun59 (e. the real), né sannleikur. Komin er öld hermilíkansins sem er innleidd 

með uppgjöri allra skírskotana. 60  

Það var einmitt út frá þessum pælingum að verkið Heterótópía (Mynd 13) fæddist. 

Þar reyndi ég að taka hinn óræða heim og færa hann yfir í þann efnislega. 

Táknmyndir vefsíða voru settar sem kúlur inn í ramma. Ramma sem höfðu enga 

veggi líkt og internetið hefur engin sýnileg landamæri. Niður úr hverri kúlu, sem var 

táknuð með litum vefsíðanna, var efnislegur hlutur sem var skírskotun í efnisinnihald 

síðanna. Á gólfinu stóð svo tölvan og tengd í þráðlaust net: Holdgerving 

samskiptanna, tákn um ris frá því efnislega yfir í hið óefnislega. Þetta verk var ekki 

aðeins verk fyrir mér, heldur niðurstaða, staðfesting, svar. 

 

Það var svo í gegnum skoðun á verkum Joseph Kosuths, og þá sér í lagi á verkinu 

One and three chairs61 (Mynd C) að ég sá einhverja samsvörun við mína 

hugsunarhætti. Ég sá verk þekkts listamanns sem voru í senn verk og skilgreining. 

Hann varpaði fram hugmyndinni að skilgreiningunni í verki sínu, líkt og hann væri að 

skoða hvernig við sjáum og skiljum hluti. Þetta var í kjarnann það sama og ég var að 

gera í gegnum verkin mín Phi og Heterótópía. 

Þetta var staðfestingin sem fullkomnaði á einhvern hátt þá heild sem ég var búinn að 

skapa mér í gegnum framsetningu í listsköpun minni. Þetta var upphafið að einhverri 

niðurstöðu fyrir mér. 

 

 

 

 

 

 

 

 

 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
59 The real og reality geta þýtt raunveruleiki, en í greinum Baudrilllards er gerður greinarmunur þarna á 

milli svo höfundur kaus að þýða the real sem raun. 
60 Jean Baudrillard. (1994). Simulacra and simulation (S. F. Glaser Þýddi). Ann Arbor: University of 

Michigan Press. Bls. 2 
61 Kosuth, J. (1965). One and three chairs. úr Dempsey, A. (2002). Styles, schools and movements: An 

encyclopaedic guide to modern art. New York: Harry N. Abrams. Bls. 240 

Leitin - Niðurstaðan 
 

List er afleiðing og viðbrögð við framleiðslu ferlinu í þjóðfélaginu. Ferli sem fyrir 

löngu er orðið hluti af okkur. Við erum bundin saman í gegnum menningu okkar, 

gegnum samfélagshópa, gegnum skilgreiningar. Við tengjumst í gegnum miðlana, 

skiljum vegna menningar og sameinumst einn daginn í stafrænu formi 

morgundagsins. 

Öll viðbrögð okkar við samfélaginu í kringum okkur tvinnast inn í list og inn í 

listskilning okkar. Við erum hreinar afurðir umhverfisins. Þó er hver afurð ólík, hver 

einstaklingur hefur eigin sýn og skilning á listrænu ferli sínu gegnum val og höfnun á 

áhrifavöldum og sýnilegum þáttum umhverfis. 

Í hnotskurn er list mín leit að svörum sem ekki er hægt að svara, leit að skilningi 

sem kannski er aldrei fundinn. Leit sem hefur dregið mig yfir fræðilegan völl 

miðilsins, mannfræðinnar, félagsfræðinnar, táknfræðinnar. Leit sem mun aldrei taka 

enda og á aldrei að taka enda. Þetta er leit sem skilgreinir sjálfið, nærir það og elur. 

Dreginn áfram í gegnum svað efahyggjunnar og sjálfsskoðunar, dreginn áfram af 

þörfinni til að skilgreina, til að flokka. Heimurinn er kannski ekki svartur og hvítur, 

hann er kannski ekki flokkanlegur, en það ætti ekki að hindra nokkurn mann í að 

reyna. Því þegar öllu er á botninn hvolft þá skiptir ekki máli hvar maður endar. Það 

sem skiptir öllu máli eru þær breytingar og uppgötvanir sem verða hjá 

einstaklinginum á þessari erfiðu, innhverfu för. Einn mikilvægasti hluti þessarar farar 

er einmitt að berjast á móti vindinum og týnast í myrkrinu, því aðeins sá er fundinn 

sem fyrst er týndur. Við erum svarið, við erum spurningin. Við erum hin nýja regla 

sem mun rísa úr óljósu formi fortíðarinnar. Við skilgreinum framtíðina, við þurfum 

sjálf að finna þessa skilgreiningu í stað þess að fylgja leiðarvísum í blindni. Ferðin er 

þroskinn og við erum leiðarendinn. 

